
Энэхүү сэдвээр дамжуулан, манай орны ойн цэвэрлэгээний өнөөгийн төлөв байдал, цэвэрлэгээний талаарх Барууны орнуудын туршлага, хатсан ой модны экологийн ач холбогдол, цаашид авч хэрэгжүүлэх арга хэмжээний талаар синтез хийн, танилцуулахыг зорилоо.
Манай улсад 1973 онд ойн цэвэрлэгээг анх хийж байсан бөгөөд үүнээс хойш 40 жилийн дараа буюу 2014 онд улсын хэмжээнд жил бүр ойн цэвэрлэгээ хийх үндэсний хөтөлбөрийг хэрэгжүүлсэн байна (https://www.24tsag.mn/a/49247). Улмаар 2016 онд ойн үндэсний тооллого хийгдэж, уг ажлын үр дүнд манай орны ойн бүсэд, ялангуяа Хангайн бүсэд босоо хатсан болон унанги модны нөөц хэт их байгаа тул 30 хувийг үлдээгээд 70 г цэвэрлэх шаардлагатай гэсэн мэргэжлийн байгуулагын дүгнэлт гарсан байдаг. Түүнчлэн ирэх хөгшин модны нөөц их, ашиггүй учраас 10-20 жилийн дотор 30-60% хүртэл бууруулах шаардлагатай гэсэн үндэслэлийг мөн гаргажээ. Эдгээр шийдвэрийг гаргах шалтгаан нь улсын бодлого хэрэгжүүлж буй удирдлагуудын дүгнэснээр ойн цэвэрлэгээ хийснээр хулгайн мод, түймэр, хууль бус мод бэлтгэл, хоёрдогч хортон шавьжаас сэргийлж, түймрийн тоог 2 дахин багасгаж, импортын бүтээгдэхүүнийг орлох, шахмал хавтан үйлдвэрлэх түүхий эд буюу зоргодос материал болдог тул, үүнийгээ дагаад ажлын байр бий болно гэж үзжээ. Нэмж хэлэхэд эдийн засгийн үнэлгээгээр манай орны ойд 5.8 их наяд төгрөгийн 64 шоо метр хортонд идэгдэж, түймэрт өртсөн ой байгаа гэсэн урдчилсан дүн гарчээ (https://news.mn/r/657789/). 
Ойн аж ахуй, байгалийн нөөцийг стандарт бус аргаар, хариуцлагагүй ашиглах нь биологийн олон янз байдалд сөрөг нөлөө учруулж байна. Үнэн хэрэгтээ эдгээр ойн аж ахуйн үйл ажиллагаа нь олон улсын сайн туршлагаас харвал эсрэг байр суурьтай байна. Тодруулбал, цэвэрлэгээний огтлолын үр дүнд тухайн доройтсон ойн биогеоценоз бүрэн алдагдах, биологийн олон янз байдалд дарамт учруулах, байгалийн аясаар үргэлжлэх биологийн олон янз байдлын амьдрал зогсох, устах, ховордох, модны өөрөө задран хувирах, хөрсөнд нь бий болох шим тэжээлийн бодисын эргэлт алдагдах эрсдэлтэйг баталсан олон туршилт, судалгаанууд бусад улс орнуудад хийгджээ (Bouget et al. 2012; Muller and Butler 2010; Siitonen, 2001; Stokland et al. 2012). 
Барууны туршлага: Европын ой бол хүний үйл ажиллагааны нөлөөгөөр ойн экосистем нь ихээхэн өөрчлөгдсөн хамгийн тод жишээ юм (Grove 2002). Төв Европт МЭ 18-р зууны эхэн үеэс эхлэн ой модыг хэт ашиглаж ирсэн байдаг. Ойролцоогоор 5000 гаруй жилийн турш явагдсан энэхүү хүний үйл ажиллагаа нь ой модыг, ялангуяа бүдүүн моддыг их хэмжээгээр устгаж, унаган, анхдагч ойн нөөцийг багасгажээ (Stokland et al. 2012). Тухайлбал, тус улсад 1800 оны үед ‘’Oйн тогтвортой менежмент, нөөцийг эдийн засгийн үр ашигтай зарцуулах, ойн өвчин хортноос хамгаалах бодлого’’ нэрийн доор өргөн тархалттай байсан хөгшин, үхсэн моддыг их хэмжээгээр ойн аж ахуйн арга хэмжээ авч явуулжээ (Thorn et al. 2020). Үүний үр дүнд 20-р зууны эцэс гэхэд үхсэн модыг хэт их ашиглах нь ойн экосистемд чухал үүрэг гүйцэтгэдэг биологийн олон янз байдалд, ялангуяа сапрофит шавьж болон мөөгний зарим зүйлийн түүхэн тархцад сөрөг нөлөөтэй буюу нөөц нь багасаж ховордсон болохыг судлан тогтоожээ (Seibold et al. 2015). 
Энэхүү ойн менежментийн үр дүнд Европын ихэнх хэсэгт анхдагч ойн модыг хоёрдогч ой болох Норвегийн Picea abies гацуурын нэг төрлийн модоор тарималжуулсан нь салхи шуурга, холтосч цох (Coleoptera, Scolytinae) зэрэг байгалийн гамшигт өртөмтгий байдлыг нэмэгдүүлсэн байна (Kulakowski et al. 2016). Үүний улмаас сүүлийн 50 жилийн хугацаанд тарималжуулсан Европын гацуур нь холтосч цохын (Ips typographus) голомтод өртөж, жилд дунджаар Төв Европд 2.9 сая м3 ой хөнөөлд нэрвэгджээ. 
1990-ээд оны сүүлээс эхлэн үхсэн модыг хамгаалах хөтөлбөрүүд Швейд, Финланд, Герман зэрэг олон оронд хэрэгжиж эхэлсэн байна (Vítkova et al. 2018). Сүүлийн 20-30 жилийн хугацаанд үхсэн модтой холбоотой амьд организм ялангуяа сапроксилофаг шавьжийн бүлгэмдлийг амьдрах орчинтой нь холбон тайлбарласан олон зуун баримт бичгүүдийг хэвлэн нийтэлж, үхсэн модны алдагдал болон биологийн олон янз байдлын бууралтын хоорондын уялдаа холбоог янз бүрийн өнцгөөс судалжээ (Bouget et al. 2012; Muller and Butler 2010; Siitonen 2001).
Хатсан модны ач холбогдол: Биологийн өв гэж нэрлэгддэг ойд унасан болон хатсан, үхсэн мод нь ойн биологийн олон янз байдлыг хадгалж хамгаалдаг гол элемент (Franklin et al. 2000; Mu¨ller and Bussler 2008) төдийгүй олон сая организм (бактер, мөөгөнцөр, хаг, шавьж, ургамал, амьтан) оршин тогтнох халуун цэг (Stokland et al. 2012) юм. Энэхүү субстрат нь олон төрөл зүйлийн (Lindenmayer and Ough 2006) орон байр, хоргодох, амрах газар, чийгийн тогтвортой эх үүсвэр, хэт өндөр температураас хамгаалах буфер болдог төдийгүй (Ulyshen et al. 2011), хоол хүнснийг хангах замаар биологийн олон янз байдлыг трофик идэш тэжээлийн өндөр түвшинд дэмжиж өгдөг онцлогтой (Kortmann et al. 2018). Тухайлбал: Хатсан ойн эндикатор, шүхэр зүйл болох цагаан нуруут тоншуул болон ховордсон сапроксилийн цох, мөөг (Martikainen et al. 1998), сарьсан багваахай (Kortmann et al. 2018), хүдэр зэрэг амьтдын хувьд чухал орон байр, хоргодох газар, идэш тэжээл болдог (Tillon et al. 2016). 
Мөн нөгөө талаар үхсэн модны ач тусыг 1980 онд Гэгээн Хелен уулын галт уулын дэлбэрэлт болсны дараах судалгаагаар томоохон эвдрэлийн дараа үлдсэн биологийн өв нь төрөл зүйл болон ойн нөхөн сэргэлтэд чухал болохыг тогтоосон байна (Franklin et al. 2000). Өөрөөр хэлбэл, цэвэрлэгээний оглолтыг хийлгүйгээр үлдээсэн босоо хатсан модод нь зулзган моддыг байгалийн аясаар сэргэн ургах нөхцлийг дэмжиж, агаарын температурыг бууруулж, сүүдэрлэлтийг нэмэгдүүлэх давуу талтай байна. 

Сапроксилофаг шавьж ба мөөг: Сапроксилофаг шавьж нь модлог эдийн задран хувирах анхдагч суурийг тавьж эхлүүлж өгдөг бол мөөг задлах гол үүрэгт хувь нэмэр оруулдаг. Европд хөгшин модыг 200 гаруй жилийн турш хэт их ашиглаж, устгасны улмаас Rhysodes sulcatus ба Pytho kolwensis үрчлээстэй холтос цохын тархац нь багасан ховордож, зөвхөн унаган ойгоор л хязгаарлагдаж байна (Siitonen and Saaristo 2000). Иймд Төв болон Баруун Европын бүх төрлийн ойн сапроксилийн цохыг хамгаалах үйл ажиллагаа явагдаж, амьдрах орчны менежментийн хувьд том диаметртэй үхсэн мод, нээлттэй ойг сонгон, зориудаар үхсэн модыг бий болгох, хадгалах, хамгаалах үйл ажиллагаанууд хийгдэж бна. Модонд амьдардаг мөөгөнцөр, ялангуяа сапротрофууд (жишээлбэл, цагаан ялзрах, хүрэн ялзрах, зөөлөн ялзрах мөөгөнцөр) нь унасан, үхсэн модны задрал, эрдэсжилтийн процесст чухал үүрэг гүйцэтгэж, тэдгээрийг хүртээмжтэй болгохын тулд шим тэжээлийг янз бүрийн хэлбэрээр дахин боловсруулдаг байна (Wei and Dai 2004). Эдгээрээс гадна эктомикориза, хаг, микопаразитууд ч орно (Purahong et al. 2018). 

Шувуу: Dendrocopos leucotos (Bechstein 1802)-Цагаан нуруут тоншуул нь байгаль хамгаалах өндөр ач холбогдолтой ойн шүхэр зүйлийн нэг. Энэ зүйл нь бусад ойн шувуудын төрөл, зүйлийн баялаг, ялангуяа байгаль хамгаалалд онцгой ач холбогдолтой болох нь Шведийн төв хэсэгт хийсэн судалгаагаар батлагдсан. Өөрөөр хэлбэл, тоншуултай талбай болон тоншуулгүй талбайнуудын шувуудын олон янз байдлыг харьцуулсан судалгаа хийж үзэхэд, тоншуултай талбайд шувуудын зүйлийн олон янз байдал, үржлийн амжилт их байсан байна. Энэ зүйлээр дамжуулан, түүний үнэ цэнийг ойн бусад шувуудын зүйлийн баялагийг үнэлэх үзүүлэлт болгон ашиглаж, үүнийгээ дагаад бусад зүйлүүд, тэдгээрийн амьдрах орчин, давхар хамгаалагдах нөхцөл бүрдэх юм (Kortmann et al. 2018). 
Сарьсан багваахай: Доройтсон ойн модны шавьжийн нөлөөгөөр суларсан холтосны цаана, ан цав дотор сарьсан багваахай байршдаг ажээ. Barbastella barbastellus хэмээх нэг зүйлийн сарьсан багваахай нь Төв Европын олон оронд эмзэг буюу ховордсон (Европын амьдрах орчны удирдамжийн II ба IV хавсралт), IUCN-ийн улаан жагсаалтад устаж болзошгүй зүйлийн ангилалд орсон байдаг (Tillon et al. 2016). Энэ зүйл нь том диаметртэй модыг илүү шүтэн, Ips typographus зүйлийн холтосч цох болон Cerambyx cerdo зүйлийн урт эвэрт цохын гаргасан нүх, жим мөрөнд амьдардаг байна (Gottfried et al. 2019). Нэмж дурьдахад сарьсан багваахайн идэш тэжээл хайх, физиологийн стратеги нь өөр өөр байдаг бөгөөд тэдгээр нь ихэвчлэн өтгөн эсвэл задгай хатсан модтой орчинд дасан зохицож, идэш тэжээлээ хайдаг (Jung et al. 2012; Mu¨ller et al. 2012). Тухайлбал, 2017-2018 онд Польшийн баруун өмнөд хэсэгт хийсэн судалгааны ажиглалтад хамрагдсан модны 52.6%-д (n=9) эвэрт цохын гаргасан нүхний хөндийд өвөлждөг сарьсан багваахай ажиглагдсан байна. 
Цаашид авах арга хэмжээ 

Дэлхийн улс орнуудад ойн тогтвортой хөгжлийн хөтөлбөрүүд гол төлөв ойн хомсдолыг зогсооход чиглэдэг боловч доройтлоос үүдэлтэй үлдсэн амьдрах орчны биологийн олон янз байдлын хямрлыг бараг анзаарагдахгүй байна. Гэтэл ойн доройтлын гол хүчин зүйлүүдийн нэг нь ойн биологийн төрөл зүйл алга болох, ховордох явдал байдаг. Үүний шалтгаан нь М.Сэйболдын (2015) хэлсэнчлэн сапроксил шавьж, мөөгөнцөр нь ховордсон ойн зүйлийн жагсаалтад чухал байр эзэлдэг хэдий ч хүмүүсийг анхаарлыг гойд татах амьтад биш юм (Seibold et al. 2015b). Гэхдээ эдгээр амьтдын экосистемд үзүүлэх задлах үйлчилгээний ач холбогдол асар их юм. Гагцхүү энэ процессыг бодитойгоор үнэлснээр, биологийн олон янз байдлыг үнэ цэнэтэй болгох юм.

Ойн тогтвортой менежмент нь эдийн засаг, экологи, нийгмийн тогтвортой хөгжил гэсэн үндсэн гурван зарчим дээр суурилсан байдаг бөгөөд эдгээр үндсэн зарчмуудын хүрээнд сүүлийн үед манай орны хувьд олон төсөл хөтөлбөрүүд, тухайлбал, УБ Хотын ойн нөөц баялгийн тогтвортой менежментийг нэвтрүүлэх ‘’Тогтвортой Хөгжил-2030’’ хөтөлбөр, Монгол орны REDD+ийн үр ашиг, эрсдлийг үнэлэх, (UB_Research Summary 3_Forest Cover Assessment.Pdf, n.d.), мөн ХБНГУ-ын олон улсын хамтын ажиллагааны нийгэмлэгээс хэрэгжүүлж буй “Биологийн олон янз байдал ба уур амьсгалын өөрчлөлтөд ойн гол экосистемүүдийн дасан зохицох нь II” хөтөлбөрүүд хэрэгжиж, ойн доройтлыг бууруулах болон биологийн олон янз байдлын хорогдлыг бууруулах, хангах зорилготой хэрэгжсэн байна. (Монголын ойн тогтвортой менежментийн зөвлөл ТББ-ын 2017 оны ажлын тайлан, n.d.). Харин эдгээр ажлын үр дүнд ойн цэвэрлэгээний норм стандарт, биологийн олон янз байдлыг хадгалах, хамгаалах тал дээр хийсэн дорвитой бодит үр дүн гардаггүй нь хамарсалтай. Үхсэн болон үхэж буй модыг зайлуулах нь ихэвчлэн ойн биологийн төрөл зүйлд хохирол учруулдаг ч үүнийг бодлого боловсруулагчид нарийн мэддэггүй, биологийн олон янз байдлын талаарх олон нийтийн мэдлэг ч дутагдаж, зөвхөн тэндээс хүртэх ашиг нь л давуу байр суурийг эзлэж байна. Өөрөөр хэлбэл, хүний ашиг сонирхол ноёрхсон өнөө үед, хүний ухамсар сэтгэхүйд хууль дүрмийг системтэйгээр суулгаагүй цагт, асуудал хэвээр байсаар байх боловуу?
Иймд бид антропоценийн нөлөөллийг олон улсын сайн туршлагаас суралцаж, тодорхой жишиг тогтоон, өнөө болон ирээдүй үеийнхэний сайн сайхны төлөө хэм хэмжээг тааруулан зүй зохистой ашиглах шаардлага бидний өмнө байсаар байна. Хэдийгээр ойг огтлох болон бусад хэлбэрээр учруулах элдэв дарамт нь ойг доройтуулах, биологийн олон янз байдлыг бүрмөсөн устгах нөхцөл болдог хэдий ч Барри Коммонерын экологийн 1,2-р хуулийн дагуу бүх юмс хоорондоо уялдаа холбоо, шүтэлцээтй оршдог, бүх юм хаа нэгтээ хэрэглэгддэг мөн чанартай учраас тухайн доройтсон ой, модыг шүтэн амьдрах олон төрөл зүйл байдгийг ухамсарлан ойлгох хэрэгтэй байна. Өнгөрсөн зуунд хүн нь өөрөө энэ дэлхийн эзэн нь мэт байгальд хандаж байсан бол харин өнөө үед хүн байгалийн бүрэлдэхүүн хэсгийн нэг бөгөөд байгаль өөрийгөө хүнээс илүү сайн мэднэ.
Иймд үхсэн модны экологийн ач холбогдлын талаарх шинжлэх ухааны нотолгоо, баримтыг олон нийтийн ойлголтыг нэмэгдүүлэх, байгаль орчны боловсролыг зорилтот түвшинд хүргэх нь нэн чухал юм. Экологийн хувьд тогтвортой ойн менежментийг дэмжихийн тулд (1) байгалийн ойн түвшинтэй харьцуулсан, байгаль дээр байх том, хөгшин мод, үхсэн модны экосистемийн онцлогт тохирсон доод босго хэмжээг тогтоох; (2) ялангуяа том, хөгшин мод, байгалийн үхсэн модны хэмжээг тодорхой босго хэмжээнээс буруулахгүйгээр барьж байх менежментийн туршлагыг сурталчлах; (3) ойн менежерүүд болон олон нийтийн дунд үхсэн модны экологийн ач холбогдлын талаарх ойлголтыг сайжруулах боловсролын хөтөлбөрүүдийг нэвтрүүлэх; болон (4) ой эзэмшигч, орон нутгийн иргэдэд хамгаалаад ашиглах, нөхөн олговор олгох схемийг хэрэгжүүлэх (5) үхсэн модтой холбоотой болзошгүй санхүүгийн алдагдлыг нөхөх, хадгалах, нөхөн сэргээх хөтөлбөрүүд бий болгох нь зүйтэй юм. 

Үүний тулд, байгалийн ойн аж ахуйн ашиглалтыг, ялангуяа ойн модны цэвэрлэгээг стандарт аргаар явуулах, биологийн олон янз байдалд сөрөг нөлөөгүй стратегийг сонгох, мөн нөгөө талаас эдийн засгийн асуудлыг экологийн асуудлуудтай хамтад нь авч үзэн, нутгийн уугуул иргэдийн амжиргаа, ядуурлыг бууруулах үүднээс ойн цэвэрлэгээнээс олох ашигийн хүртээмжийг сайжруулах шаардлагатай байна. 

